
Дуней псо IуэрыIуатэм зыужьыныгъэшхуэ щызыгъуэтахэм ящыщ зыщ телъыджа-
гъэ хэлъу лIыхъужьыр дунейм къытехьэныр къызыхэщ мотивыр. А Iуэхугъуэр джы-
ным лэжьыгъэ щхьэхуэхэр траухуауэ щытащ ди хэкуэгъу щIэныгъэлIхэми хамэ къэрал 
щыпсэу еджагъэшхуэхэми. Апхуэдэу щыт пэтми, адыгэ IуэрыIуатэдж щIэныгъэр къап-
щтэмэ, мыбы ипкъ иткIэ ирагъэкIуэкIа къэхутэныгъэхэр нэхъыбэу зэхьэлIар нарт эпо-
сымрэ телъыджей, лIыхъужь псысэхэмрэщ. Ауэ, нэрылъагъу къызэрыхъунущи, нэхъ 
иужькIэ къэунэхуа эпос лIэужьыгъуэми абы хуэфащэ убыдыпIэ щиIыгъщ. А щытыкIэм 
къишащ къэдгъэлъэгъуа темэр зэпкърыхын хуейуэ къыщIэтлъытари. Лэжьыгъэм къа-
лэн нэхъыщхьэу щыгъэуващ Андемыркъан и циклыр и тегъэщIапIэу тхыдэр зи лъабжьэ 
адыгэ лIыхъужь эпосым мотивыр къызэрыщыунэхуар, зэрызыщиужьар, зэрызихъуэ-
жар убзыхуныр. Абы папщIэкIэ статьям къыщыхьащ мы лIыхъужьым и уэрэдым, 
хъыбархэм щызэлъэщIысауэ мотивым игъуэта къэIуэтэкIэ лIэужьыгъуэ псори, дэтхэ-
нэм и къуэпсыр миф гупсысэм зэрыпыщIар, а пасэрей пкъыгъуэхэр циклым къызэры-
щыгъэсэбэпар гъэнэхуарэ гъащIэм и пэжыр абыхэм къазэрыхэщыр гъэбелджылыжауэ. 
Гулъытэ лей зыгъуэтахэм ящыщщ сюжет гъэпсыкIэм, ухуэкIэм дежкIэ, нэхъыщхьэж-
ращи, IуэрыIуатэхэкI нэгъэса зэфIэувэнымкIэ телъыджагъэ хэлъу дунейм къытехьэн 
мотивым и художественнэ мыхьэнэр наIуэ къэщIыныр.

Зэрыгъуэзэн псалъэхэр: IуэрыIуатэ, тхыдэр зи лъабжьэ лIыхъужь эпос, Анде-
мыркъан, псысэ, хъыбар, пелуан. 

Дызэрыщыгъуазэщи, тхыдэр зи лъабжьэ лIыхъужь эпосым щхьэхуэныгъэ 
нэхъыщхьэу бгъэдэлъщ гъащIэм пэж дыдэу къыщыхъуа е, къэгупсысами, а пэжым 
пэлъыта Iуэхугъуэхэр и лъабжьэу зэрыщытыр. Тхыдэтххэм, IуэрыIуатэджхэм 
емызэшыжу ирагъэкIуэкIа къэхутэныгъэхэм я фIыщIэкIэ, наIуэ къэхъуащ, псалъэм 
папщIэ, Бахъшысэрей зекIуэм, Къарэкъэщкъэтау, Къулъкъужын зауэхэм, Къэбэрдей 
жэщтеуэм, Жэщтеуэ цIыкIум, нэгъуэщI куэдми ехьэлIа уэрэдхэмрэ хъыбархэмрэ 
къежьэным щхьэусыгъуэ хуэхъуа тхыдэ къэхъугъэхэр, абы щыгъуэми, хуэгъэфэща 
къудей мыхъуу, архивхэм щыхъума дэфтэрхэмкIэ (документ) щIэгъэбыдэжауэ. 
Апхуэдэ дыдэу зэхэгъэкIа хъуащ а уэрэдхэмрэ хъыбархэмрэ къахэщыж лIыхъужь 
куэдыр – Къанщобийрэ Гуащэгъагърэ, Темрыкъуэ, Щолэхъупщ, Дамэлей 
Мамсырыкъуэ, Ажджэрий и къуэ Кушыкупщ, Хьэтх Мыхьэмэт, н. – хэт сымэми, 
сыт хуэдэ лъэхъэнэ псэуами, сыт я дуней тетыкIами, н. Ауэ, дауэ щымытами, 
пэжым къыдэкIуэу мы IуэрыIуатэхэкIхэм зыщIашащ къэгупсыса, гъащIэм 
къыщыхъункIэ мыхъуну Iуэхугъуэхэр къызыхэщ мотивхэри. Абыхэм ящыщ 
зыщ лIыхъужьым и дуней къытехьэкIэм телъыджагъэ хэлъу образ зыбжанэм

зэрадэплъагъур. Псалъэм папщIэ, щIэныгъэлIхэм къызэрахутамкIэ, Жэбагъы XVII 
лIэщIыгъуэм и етIуанэ Iыхьэм (Шортэн А. зэритхымкIэ – 1684 гъ., М.Е. Талпэ 
къызэрилъытэмкIэ – 1686 гъ., н.) дунейм къытехьащ, уэркъ унагъуэ къыхэкIащ, 
иджы зеикъуэщIым хиубыдэ КъэзанокъуейкIэ зэджэ щIыпIэм къыщалъхуащ 
[Налоев 2001: 9–10]. Ауэ, абы и образыр IуэрыIуатэм къыщыхыхьэм, къэгупсыса 
куэдхэмкIэ гъэнщIа хъуащ, абы щыгъуэми языныкъуэхэм деж а «къэгупсысам» и 
лъабжьэщ зэман жыжьэм пасэрей цIыхум и къэухьым къигъэщIа мифологическэ 
дуней еплъыкIэр.

Хъыбар нэхъыбэм къазэрыхэщымкIэ, Къэзанокъуэр нэчыхьыншэу къалъхуащ, 
ар щIахъумэн папщIи, пщыIэм яхьри мэлыхъуэхэм кIэщIадзащ [Сказания 
о Жабаги Казаноко 2001: 43, 44, 46]. Мы щытыкIэр IуэрыIуатэм Жэбагъы 
кIэрилъхьа пэтми, апхуэдэр гъащIэм къызэрыщыхъункIэ хъунур, дауикI, 
гурыIуэгъуэщ, икIи а нэщэнэм мы лIыхъужьым и дуней къытехьэкIэр пэжым 
пэгъунэгъу ещI. Абы къыщхьэщыкIыу, а Iуэхугъуэм ехьэлIа къэIуэтэкIэхэм 
(вариантхэм) ящыщ зым къызэрыхэщымкIэ, «Къэзанокъуэ Жэбагъы лIыжь-
фызыжь быныншэм къалъхуащ, блэ къешэкIауэ» [Сказания о Жабаги Казаноко 
2001: 53]. Зэрынэрылъагъущи, мыр къэгупсысам и закъуэкъым, атIэ гъащIэм 
и пэжми жыжьэрэ гъунэгъуу екIуалIэркъым. Ауэ абы пэж зэрыхэмылъым гу 
лъызытэр зэман жыжьэм яхэлъа гупсысэкIэм «ебэкъуа» иджырей цIыхурщ, 
пасэрейхэм апхуэдэ «дуней къытехьэкIэр» къазэрыгурыIуэу щытар нэгъуэщIущ: 
щIэныгъэлIхэм зэрыхуагъэфащэмкIэ, мыхэр я фIэщ хъууэ къаIуатэу щыщыта 
лъэхъэни щыIащ. Ауэ цIыхум и къэухьым зиужьу и дуней еплъыкIэм зихъуэжа 
нэужь, яхэлъа фIэщхъуныгъэр кIуэда пэтми, ахэр IуэрыIуатэм къыхэнащ, 
художественнэ къалэн ягъэзащIэу. Миф гупсысэхэр зи лъабжьэ дэтхэнэ зы 
мотивми пыухыкIауэ мыхьэнэ щхьэхуэ гуэр IуэрыIуатэм щигъуэт пэтми, нэхъыбэм 
псори зэкIуэлIэжыр зыщ – лIыхъужь нэхъыщхьэм гу лъегъэтэнырщ, адрейхэм 
къахэгъэщхьэхукIынырщ. Сосрыкъуэ мывэм, Батрэз и адэ Хъымыщ и тхыцIэм 
къыдах, Щауей и анэр (Нэрыбгей) иныжьыпхъущ (мэзылIщ), лIыхъужь, телъыджей 
псысэ куэдым цIыхубзхэм хэти пхъэщхьэмыщхьэ гуэр ешх, хэти миф псэущхьэм 
дэпсэуурэ уэндэгъу мэхъури, лIыхъужьыр дунейм къытохьэ, а щытыкIэхэмкIи 
ахэр адрейхэм хуэдэкъым, икIи, сюжетым зиужьыхункIэ наIуэ къызэрыхъущи, 
абыхэм йофIэкI (псысэм е хъыбарым щыгъэува мурад нэхъыщхьэм лъэIэсыфыр 
ахэращ). Абы къикIращи, телъыджагъэ хэлъу лIыхъужьыр дунейм къытехьэныр 
лъэпкъым иубзыхуа образ къэгъэщIыкIэм и зы нэщэнэщ. ДауикI, ар щыхъумащ 
нэхъ иужькIэ къэунэхуа тхыдэр зи лъабжьэ эпосми. Жэбагъы теухуа хъыбархэм 
дгъэзэжмэ, IуэрыIуатэм и хабзэмкIэ, мы лIыхъужьри адрейхэм къащхьэщыкIын 
хуейщ, абы къыхэкIкIи, и дуней къытехьэкIэми телъыджагъэ гуэр хэлъыпхъэщ – 
блэ къешэкIауэ къалъху. Пэжщ, зэрыжытIауэ, мыбы и лъабжьэр миф гупсысэхэм 
хуокIуэр, ар нэхъ пасэуи IуэрыIуатэм къыхыхьагъэнщ, ауэ Жэбагъы ехьэлIауэ 
дызриплъа хъыбархэм тепщIыхьмэ, абы зыужьыныгъэшхуэ мыбдежым 
щимыгъуэтауэ жыпIэ хъунущ. ДызэригугъэмкIэ, абы щхьэусыгъуэ хуэхъуащ 
циклыр щызэфIэува зэманыр миф гупсысэхэр щытепща пасэрей лъэхъэнэм фIыуэ 
пэIэщIэу зэрыщытар. Зы лъэныкъуэкIэ зэман жыжьэм къыщежьауэ хабзэу ува 
образ къэгъэщIыкIэр хъыбарым ихъумэн, нэгъуэщI лъэныкъуэкIэ IуэрыIуатэм 
къыщыунэхуа пкъыгъуэщIэм – тхыдэр зи лъабжьэ эпосым – «зыдригъэкIун» 
хуейти, «Iэмалыншагъэу» къоув, лIыхъужьым бгъэдэлъыну нэщэнэхэр гъащIэм и 
пэжым нэхъ пэгъунэгъуу щытын хуейуэ. Абы къыхэкIкIэ, «блэ къешэкIауэ дунейм 
къытехьэным» и пIэ къоувэ, Къэзанокъуэр нэчыхьыншэу къалъхуу иужькIэ 
пщыIэм яхьу хыфIэдзэныр. Мыпхуэдэу хъуа пэтми, телъыджагъэ хэлъу дунейм 
къытехьэн мотивым игъэзащIэ къалэн дыдэр мы иужьрейми «и пщэ къыдохуэ». 

ДызэригугъэмкIэ, мы щытыкIэхэм образыр пэгъунэгъу ящI дуней псо 
IуэрыIуатэм зыужьыныгъэшхуэ щызыгъуэта «лIыхъужь къызэрыгуэкIым» («низкий 
герой») ейм. ЗэрытщIэщи, мыпхуэдэхэр тхьэмыщкIэ унагъуэм къыхэкIащ, лъэпкъи-
къупщхьи яIэкъым, фызабэм и къуэщ, зэшищым я нэхъыщIэрэ акъылыншафэ 

Быхъурэ М.Ф., Быхъурэ К.М. Телъыджагъэ хэлъу лIыхъужьыр дунейм къытехьэныр...

тету, псоми я щIэнэкIалъэу, мыфэмыцу къэгъэлъэгъуащ. А.П. Скафтымовым гу 
зэрылъитащи, псысэм е хъыбарым щIэдэIум мы лIыхъужьым занщIэу гу лъетэ, 
абы и гъащIэр зэрыхъунур, и насып къихьынур зригъэщIэнуи хуопабгъэр. ИкIи, 
зыми зэримыгугъауэ, зыри зэрыщымыгугъауэ, зыкъызэкъуехри лIыгъэ щIапIэ 
йохьэ, лIыхъужьыгъэхэр зэрехьэ, зыри зылъэмыIэсыфа мурадыфIхэр зрегъэхъулIэ. 
А щIыкIэмкIи IуэрыIуатэм къыхигъэбелджылыкIыну зыхуейр еIэт, гулъытэ лей 
хууегъэщI, IуэрыIуатэхэкIыр щIэщыгъуэ, гъэщIэгъуэн ещI [Скафтымов 1958: 5–6].

Жэбагъыи аращ: и сабиигъуэр къызыхэщ Iыхьэм абы и образыр 
«зыгъэлъахъшэ» нэщэнэхэр бгъэдэлъщ: 1) ар нэчыхьыншэу къалъху; 2) сабий 
быдзафэу яхьри мэлыхъуэхэм кIэщIадзэ; 3) бацэм кIуэцIылъу пщыIэм 
къытранэ. А псом къикIращи, ипэм деж мы лIыхъужьым гъащIэ иIэну, насып 
гуэр къеуэлIэну, зэфIэкI къылъыкъуэкIыну ущыгугъыркъым, ауэ иужькIэ, 
IуэрыIуатэм зэрыщыхабзэщи, езым къыхуэдэ нэгъуэщI зыгуэрми думылъагъу 
акъыл жанрэ губзыгъагъэрэ бгъэдэлъу къыщIокI, лъэпкъ псом я ущиякIуэ-
чэнджэщакIуэ мэхъу.

НэгъуэщI теплъэ, къэIуэтэкIэ яIэу щытми, мы Iуэхугъуэ дыдэхэм Андемыркъан 
ехьэлIа уэрэдми хъыбархэми дащрохьэлIэ. А псор наIуэ къэщIыным ипэ къихуэу 
къыхэгъэщыпхъэщ, пасэрей IуэрыIуатэм щызэфIэува пкъыгъуэхэм адэкIэ 
ягъуэт зэхъуэкIыныгъэхэм ехьэлIауэ Гъут А.М. зыхуэкIуауэ щыта гупсысэхэр 
ди лэжьыгъэм тегъэщIапIэ зэрыхуэхъуар. Псалъэм папщIэ, телъыджагъэ хэлъу 
лIыхъужьыр дунейм къытехьэным адыгэ эпосым зэрызыщиужьам щIэныгъэлIым 
мыпхуэдэ лъэхъэнэхэр къыхегъэкI: а) мы Iуэхугъуэр IупщIу къызыхэщ езы мотив 
дыдэр (псалъэм папщIэ, пасэрей (нарт) эпосым Сосрыкъуэ мывэм къызэрыдахыр); 
б) нэхъ иужьыIуэкIэ нарт эпосым къыщыунэху циклхэм, тхыдэр зи лъабжьэ 
лIыхъужь эпосым мотивыр IупщI дыдэу щытыжкъым, ауэ лIыхъужьым и дуней 
къытехьэкIэр къызэрыгуэкIкъым, абы гу лъозыгъатэ нэщэни бгъэдэлъщ (ныбэм 
илъ хьэпшырыр блэкIхэм йобэн, Бэдынокъуэ къамылъхуа щIыкIэу, и макъ зэхах, 
ныбэм илъ сабийр лъэкъуауэурэ и анэр хыфIедзэ, хы тIыгу щыпсэу пелуан 
лъэпкъым щIалэ цIыкIур къахокI, иужькIэ бгъэ абрагъуэм ирехьэжьэри щIыналъэм 
кърехьэ); в) лIыхъужьыр къэзылъхуар IупщIкъым (адэншэщ, лъэпкъи-къупщхьи 
иIэкъым, н.); г) мотивым и къэIуэтэкIэр пэжым нэхъ пэблагъэ мэхъу (нэхъ кIасэу 
къэунэхуа эпосым зыщызужьахэм ящыщщ лIыхъужьыр нэчыхьыншэу дунейм 
къытехьэу (нэхъыбэу къызэрыгъэлъэгъуамкIэ, и адэр пщыщ, и анэр унэIутщ)) 
[Гутов 2009: 217–218].

Абы тепщIыхьмэ, япэу гу зылъытапхъэр Андемыркъан и лIакъуэр 
къыздежьэрщ. Хъыбар зэдгъэпщахэм къызэрагъэлъагъуэмкIэ, мы лIыхъужьыр 
къызэралъхуам теухуа сюжетыр лIэужьыгъуэ зыбжанэу зэтепщIыкIыжащ. Сэхъу 
Мамызэ (I856 гъ./къ.) къыжиIэжауэ щыта хъыбарым [Адыгэ IуэрыIуатэхэр 1969: 
219–220] къызэрыхэщымкIэ, Андемыркъан и анэр къызэрыгуэкI цIыхущ, и 
адэр мэзылIщ: къегуэкIуа щIалэм щрамыткIэ, хъыджэбзым къуэншагъэ лъэпкъ 
бгъэдэмылъ пэтми, щIалэр абы хуэпсалъэу щIедзэ; адэм ар щызэхихкIэ, и напэр 
трихауэ къыщохъу, къогубжьри унафэ ещI, и пхъур мэзым яшэу хыфIадзэну, 
абы щагъэкIуэдыну; хъыджэбзыр мэзым щIэтурэ, мэзылI кърохьэлIэ, абы фыз 
хуохъури, сабии (Андемыркъан) зэдагъуэт.

Мы Iуэхугъуэм ипкъ иткIэ Гъут I.М. зыхуэкIуа гупсысэхэр къэплъытэмэ, 
феодальнэ эпоскIэ зэджэм и щIэдзапIэ лъэхъэнэм иджыри къаруушхуэ щаIэт 
пасэрей IуэрыIуатэм щызэтеувауэ лIыхъужь нэхъыщхьэр кърыхагъэщхьэхукIыу 
къагъэсэбэп Iэмалхэм. Абыхэм ящыщ зыщ лIыхъужьым и лIакъуэр миф 
псэущхьэ гуэрым деж къыщыщIидзэу къэгъэлъэгъуауэ куэдрэ узэрырихьэлIэр. 
А щытыкIэмкIэ къэIуэтауэ жыпIэ хъунущ Андемыркъан и лIакъуэри мэзылIым 
екIуалIэу хъыбарым къыщIыхэщыр [Гутов 2000: 36]. 

ЩIэныгъэлIым зи гугъу ищI Iуэхугъуэм циклым и пэ къит IуэрыIуатэм 
зыужьыныгъэшхуэ зэрыщигъуэтам и щапхъэ куэд къыпхуэхьынущ: языныкъуэ 
вариантхэм къызэраIуатэмкIэ, Щауей и анэр мэзылIщ [Нартхэр. Адыгэ эпос 



197

1970в: 13–17], адрейхэм – иныжьщ [Нартхэр. Адыгэ эпос 1970в: 17–23]; «Нарт 
Пэтэрэз и къуэ Пакъэжь и хъыбар» [АИГИКБНЦРАН. Ф. 12. Оп. 1. П. 32-и. 
П. 8], «Бэчмырзэпщ и таурыхъ» [АИГИКБНЦРАН. Ф. 12. Оп. 1. П. 6-а. П. 3] 
псысэхэм къазэрыхэщымкIэ, лIыхъужьхэм я адэхэр иныжьщ; «Иныжьым и къан» 
[Фольклор адыгов… 1979: 269–280] псысэм лIыхъужьым и адэр къызэрыгуэкI 
цIыхущ, ауэ и атэлыкъыр иныжьщ. ИщхьэкIэ зэрыщыжытIащи, мыбыхэм 
лIыгъэкIи лIыхъужьыгъэкIи къапэлъэщ щыIэкъым; ахэращ хъыбарым, псысэхэм 
щыгъэува мурадхэм лъэIэсыфыр. Аращи, мы щапхъэхэм къагъэлъагъуэ адэ-анэр 
миф псэущхьэу щытыныр циклым нарт эпосым, телъыджей, лIыхъужь псысэхэм 
къазэрыпихар. Ар дыдэр хужыпIэ хъунущ Сэхъум къыжиIэжам и сюжетым 
игъуэта къэIуэтэкIэми.

Дызэрыщыгъуазэщи, лъэпкъ куэдым я IуэрыIуатэм зыщызужьахэм ящыщ 
зыщ къызэрыгуэкI цIыхумрэ хьэкIэкхъуэкIэ гуэррэ зэдэпсэуурэ сабий зэдагъуэту 
къызэхэщ сюжетыр. Аарнерэ Томпсонрэ я сюжетгъэлъагъуэм [Thompson 1961] 
(адэкIэ АТ) ар АТ 303I дамыгъэмкIэ къыщыгъэлъэгъуащ [Тхамокова 2018: 
562]. Н.В. Новиковым гу зэрылъитащи, АТ 650А сюжетым и щIэдзапIэм абы 
дыщрохьэлIэ, икIи къуэкIыпIэ славянхэм ар зи лъабжьэу яIэ телъыджей псысэхэр 
мыпхуэдэу къэIуэтащ: мэзым (губгъуэ нэщIым) щхьэусыгъуэ гуэркIэ къыщыхута 
цIыхубзым мыщэ (е нэгъуэщI псэущхьэ гуэр) къыхуозэри (къытоуэри) цIыхубзыр 
и гъуэм ехь, зэдэпсэууэ щIадзэри, щIалэ цIыкIу, мыщэ тхьэкIумэ тету, я зэхуаку 
къыдокI [Новиков 1974: 43–44]. Дызриплъа адыгэ псысэхэм дэ яхэдгъуэтакъым, 
мыщэм цIыхубзыр дэпсэууэ къызыхэщ. Телъыджей псысэхэм я сюжетхэр 
щIэзыпщытыкIа Алий Аллэ, Тхьэмокъуэ Женэ сыми я сюжетгъэлъагъуэхэм абы 
ущрихьэлIэркъым, ауэ «Мыщэ и къуэ Батыр» псысэм и щIэдзапIэр абы хуахьыр 
[Алиева 1986: 32; Тхамокова 2018: 584]. Мы сюжетым адэкIэ зэрызиужьыр лъэпкъ 
куэдым я псысэхэм щызэтехуэу (мыпхуэдэ ухуэкIэ яIэу: АТ 303I + АТ 650А + 
АТ 300 + АТ 301АВ, н.) зэрыщытым, абыхэм дызытепсэлъыхь мотивыр 
IупIщIу къазэрыхэщым ипкъ иткIэ, Алий А.И. къелъытэ, Батыр и адэр мыщэу 
къэгъэлъэгъуауэ сюжетыр зэгуэр щытауэ, иужькIэ, зэман дэкIыу, абы и пIэкIэ сабийр 
мыщэм идыгъуу ар адэ пэлъытэ хуэхъуауэ яIуатэу щIадзауэ [Алиева 1986: 63]. 

Дауэ мыхъуами, ди дежкIэ иджыпсту нэхъыщхьэращи, АТ 303I сюжетым 
дызыщрихьэлIэ пкъыгъуэ дыдэхэр щыхъума псысэхэм адыгэ IуэрыIуатэм куэду 
ущыхуозэ, мыщэм и пIэкIэ мэзылI хэту. Абы и щапхъэщ «МэзылIым и хъыбар» 
[Адыгэ таурыхъхэр 2018: 197–201] таурыхъыр: нэгузегъэужь кIуа щIалэгъуалэм 
яхокIри хъыджэбзыр (Нагъуэ) мэзым хохьэ; мэзылI къытоуэри ехь; зэдэпсэууэ 
щIадзэ, щIалэ цIыкIуи къащIохъуэ. Зэрынэрылъагъущи, Сэхъу Мамызэ 
Андемыркъан и дуней къытехьэкIэу къиIуэтэжа хъыбарым къыщыгъэсэбэпащ 
нэхъ пасэу IуэрыIуатэм щызэфIэува АТ 303I сюжетыр.

Мотивым адэкIэ циклым щигъуэт зэхъуэкIыныгъэхэм, зыужьыныгъэхэм я 
гугъу пщIымэ, псом япэу гу зылъытапхъэхэм ящыщщ, миф нэщэнэхэр кIуэ пэтми 
текIуэтрэ, абы ипкъ иткIи лIыхъужьым и лIакъуэр зэкIуалIэ миф псэущхьэр 
къызэрыгуэкI цIыхукIэ, ауэ къару зэрамыщIэж зыбгъэдэлъкIэ хъуэжа зэрыхъур. 
Апхуэдэу щыт пэтми, мотивым и художественнэ мыхьэнэ дыдэр – лIыхъужь 
нэхъыщхьэр хэIэтыкIыныр – къыхуонэжыр. IуэрыIуатэм зэрыщыхабзэщи, 
Андемыркъан лIыхъужьыгъэкIэ адрейхэм йофIэкI, къащхьэщокI, абы папщIэкIи 
и дуней къытехьэкIэм щхьэхуэныгъэ хэлъын, абы щыгъуэми а «щхьэхуэныгъэр» 
пэжым пэблагъэу щытын хуейщ: иджы абы и адэр миф псэущхьэ гуэркъым, 
атIэ къызэрыгуэкI цIыхущ, ауэ пелуанщ, абы щыгъуэми мэхъаджэщ. Мыбы и 
лъэныкъуэкIэ АТ 303I сюжетым игъуэта къэIуэтэкIэм и щапхъэщ «Андемыркъан 
и анэмрэ Лъэпщрэ» [Кабардинский фольклор 2000: 308–313] хъыбарыр: 
тенджыз Iуфэм щыпсэу лIы бланэр къытоуэри Къэрабэхэ я пхъур ехь, зэдэпсэууэ 
ирагъажьэри, щIалэ цIыкIу (Андемыркъан) къащIохъуэ.

КъыкIэлъыкIуэ зэхъуэкIыныгъэу сюжетым игъуэтахэм ящыщщ, хъыджэбз 
дыгъун мотивыр абы зэрыхэмытыжымрэ адэм и образым хэтлъагъуэу щыта 

Быхъурэ М.Ф., Быхъурэ К.М. Телъыджагъэ хэлъу лIыхъужьыр дунейм къытехьэныр...



198

Вестник КБИГИ (KBIHR Bulletin). 2019. 3 (42)

миф теплъэр, мэхъаджагъэр иужькIэ абы зэрыкIэрымылъыжымрэ. «Тумэ» 
[Кабардинский фольклор 2000: 303–308] хъыбарым къызэриIуатэмкIэ, тенджыз 
тIуащIэм къару егъэлея зыбгъэдэлъ лъэпкъ щопсэури, Андемыркъан абы къахокI.

Мыбы щыгъуэми хъыбархэм зызыхуагъазэр нарт эпосымрэ зи гугъу тщIа 
псысэ лIэужьыгъуэхэмрэщ, циклым и зыужьыныгъэр здынэса лъэхъэнэм 
къезэгъ мотивыр – адэ-анэм егъэлеяуэ къарурэ лIыгъэрэ яхэлъу къызыхэщыр – 
абыхэм щызэтеувауэ хьэзыру зэрыхэтым къыхэкIыу. Къапщтэмэ, Сосрыкъуэ 
къыщынэмыщIа, мыдрей нарт лIыхъужьхэм хэт и анэр, хэт и адэр апхуэдэщ. 
«Нарт Хъымыщ къызэрищагъэмрэ зэраукIыгъэмрэ» [Нартхэр. Адыгэ эпос 
1970б: 24–28] хъыбарым къызэриIуэтэжымкIэ, Хъымыщыр апхуэдизкIэ лIы 
бланэщи, зы нарти къыпэлъэщкъым, зэрыхагъэщIэфри бзаджагъэкIэщ. Абы 
къыщIэхъуа Батрэзи аращи, лIыхъужь нэс мэхъуж. «Бэдынокъуэ къызэралъхуар» 
[АИГИКБНЦРАН. Ф. 12. Оп. 1. П. 32-д. П. 1] хъыбарым деж нартхэм къатеуа 
биижь бзаджэр лъэрищIыкI зэтезыщIэр Бэдынокъуэ и анэрщ. Абы и шыр зыщIэт 
шэщым Iулъ абрэмывэр нэгъуэщIми хуэгъэхъейркъым, и Iэщэ-фащэри зы цIыхум 
къыхуэIэтыркъым. А псор и нэщэнэщ абы къыщIэхъуэну сабийри къызэрыгуэкIыу 
зэрыщымытынум: абы уэндэгъу лажьэ иIэу гу лъимытэххэу, и ныбэм илъ сабийм 
(Бэдынокъуэ) и гъы макъ Сосрыкъуэ зэхех. Гъут I.М. щапхъэу къихь хъыбархэм 
языхэзым тепщIыхьмэ, мы мотиври Андемыркъан и циклым къыхыхьащ: ар 
иджыри ныбэм илъ щIыкIэу, апхуэдизкIэ къаруушхуэ хэлъщи, щылъэкъуауэкIэ, и 
анэр адэ-модэкIэ хыфIедзэ, абы щхьэкIи и Iэпкълъэпкъыр сыт щыгъуи уфIыцIауэ 
щытщ [Гутов 2000: 37].

Дызытепсэлъыхь Iуэхугъуэм и щапхъэ гъуэзэджэщ Тэтэрщауэ и циклыр. Мы 
лIыхъужьыр дунейм къызэрытехьа щIыкIэр къызэрыIуэтар лIэужьыгъуэ зыбжанэу 
зэщхьэщокI [Бухуров 2017: 210–211]. Ауэ псоми къазэрыхэщымкIэ, абы и адэр е 
адэри и анэри я къарууфIагъкIэ адрейхэм къащхьэщокI. «Нарт Пагуэрэ Хьэнэжьрэ 
я хъыбарым» лъабжьэ хуэхъуащ Эберхартрэ Боратавэрэ я тырку сюжетгъэлъагъуэм 
(адэкIэ Eb-Bo) дызыщрихьэлIэ Eb-Bo 204 сюжетыр [Eberhard, Boratav 1953: 
238–240]: лIыхъужьыгъэрэ къарукIэ зыри зыпэмылъэщ хъыджэбзым мурад ещI 
езым къытекIуэ фIэкIа, нэгъуэщIым дэмыкIуэну; Пагуэ и хъыбар зэхихати, абы 
и деж къокIуалIэ, зекIуэ здрешажьэри и лIыгъэр егъэунэху, икIэм-икIэжым ар 
щхьэгъусэу къыхех, сабии (Тэтэрщауэ) зэдагъуэт [АИГИКБНЦРАН. Ф. 12. Оп. 1. 
П. 32-м. П. 1]. Вариант нэхъыбэм къызэрыхэщымкIэ, Пагуэр хъыджэбзщ, езым 
пелуанагъ хэмылъми, ипэрейм хуэдэу, къилъыхъуэр къару егъэлея зыбгъэдэлъ 
щхьэгъусэщ: Пагуэр псыхьэ кIуауэ, къелъагъу псым къызэпрыкIын мурад 
яIэу адрыщI лъэныкъуэм шу гуп къыIуту; хъыджэбзым кхъуафэжьейр псым 
треутIыпщхьэ, шухэр къотIысхьэхэри псым къызэпросыкI; лIищэм ерагъыу 
яхуэгъэхъей кхъуафэжьейр зы щIалэ и закъуэу псым къыхехыжри егъэувыж; 
щIалэм бгъэдэлъ къарур зылъэгъуа Пагуэ къыгуроIуэ, абы сабий дигъуэтмэ, 
лIыхъужь нэс къызэрыхэкIынур; апхуэдэуи мэхъу [АИГИКБНЦРАН. Ф. 12. Оп. 1. 
П. 32-м. П. 4].

Зи гугъу тщIы мотивым къыгуэхыпIэ имыIэу къепхащ лIыхъужьым и адэ-
анэр зыщыщ е езыр къызыщалъху щIыпIэр зыгъэнахуэ Iыхьэри. В.Я. Пропп 
къызэрилъытэмкIэ, мэзыр, къурш щIыбыр, бгъуэнщIагъыр, щIыунэр, псы 
адрыщIыр, пситI зэхуакур, тенджыз тIуащIэр, н. IуэрыIуатэм къыхощ, нэгъуэщI 
дуней къагъэлъагъуэу, икIи абы лъабжьэ хуэхъуащ дунейм ехыжам и псэм 
ехьэлIауэ, балигъыпIэ иувар щагъэунэхукIэ, ирагъэкIуэкIыу щыта Iуэхугъуэхэм 
(обряд инициации) пыщIауэ пасэрей цIыхум яхэлъа гупсысэхэр [Пропп 1986]. 
А псом тепсэлъыхьыным куууэ дыхэмыхьэми, щIэныгъэлIым и псалъэхэм 
къагъэлъагъуэ, мы Iуэхугъуэм и къуэпсхэри зэман жыжьэм къызэрыщежьэр. 
IуэрыIуатэм абы щигъэзащIэ къалэным и гугъу пщIымэ, мыр къыжыIапхъэщ: 
лIыхъужьыр, шыр, нысащIэр, н. а «дунейм» кIуэныр е къикIыныр (къыщалъхуныр) 
къэзыIуатэ мотивым и художественнэ мыхьэнэри апхуэдизкIэ инщи, мыпхуэдэ 
зыгуэр хэмытмэ, IуэрыIуатэхэкIым удимыхьэхынри хэлъщ. Къалэн нэхъыщхьэу 

абы «и пщэ къыдэхуэхэм» ящыщ зыщ, ищхьэкIэ дызытепсэлъыхьахэми хуэдэу, 
псысэм е хъыбарым хиIэтыкIыну зыхущIэкъум гулъытэ лей зэрыхудигъэщIыр.
А щIыпIэм щыщым е абы кIуэуэ къэзыгъэзэжыфам хуэдэ зыри щыIэкъым – аращ 
мотивым щIэлъ гупсысэр

«Мыхьэмэтищ» [ФАИГИКБНЦРАН. Инв. № 1037] псысэм къызэрыхэщымкIэ, 
набдзэ зытелъым я нэхъ дахэ хъыджэбзыр зыщыпсэур псым адрыщIкIэ дыгъэ 
къыщIэкIыпIэм хуэзэущ. Зэ еплъыгъуэкIэ, лIыхъужьым и шым къылъэщIыхьэн 
щыIэкъым, ауэ а щIыналъэм ар зыхьыфынур здэщыIэри а псым уикIмэщ. 
Псым зэпрыкIыу а шыр къэзыгъуэтыфри, хъыджэбзыр къэзышэфри лIыхъужь 
нэхъыщхьэрщ. Аращи, IуэрыIуатэм и хабзэмкIэ, а хъыджэбзым нэхъ дахи, шым 
нэхъ лъэрызехьи, а псори зыIэрызыгъэхьэфым нэхъ лIыхъужьи дунейм теткъым. 

«Нартхэ я дыщэ жыгыр» [АИГИКБНЦРАН. Ф. 12. Оп. 1. П. 32-и. П. 4] 
хъыбарым къызэрыщыIуэтамкIэ, Хъымыщрэ Уэзырмэсрэ къилъхуащ хы 
щIагъ дунейм щыпсэу зэшиблым я шыпхъу Емыгъэзэш-гуащэм, апхуэдэ дуней 
къытехьэкIэ зэраIэмкIи мыхэр адрейхэм къащхьэщокI, зыри зыпэмылъэщ 
лIыхъужьи къахокIхэр. Апхуэдэщ Батрэзи: абы и анэри испы хэкум щыщщ 
[АИГИКБНЦРАН. Ф. 12. Оп. 1. П. 32-и. П. 2]. «Шэбатныкъо ятэ Орзэмэдж 
ыцIагъ. Чырты щыщыгъ. Орзэмэджэр Чырты къикIыти, Нарты Iалэдж 
яунэжъы тхьаматэджэ къакIотыгъ. Нартмэ ятхьэмэтагъ», – къыхощ «Нарт 
Шэбатныкъо икъэхъукI. Орзэмэдж къызэригъэнэжьыгъэр» [Нартхэр. Адыгэ эпос 
1970а: 32–36] хъыбарым. Абы къикIращи, Орзэмэдж адрей нартхэм йофIэкI, я 
пашэуи къащхьэщоувэ, сыт щхьэкIэ жыпIэмэ, мы вариантым къызэрыхэщымкIэ, 
къызыщыхъуар нарт щIыналъэркъым, атIэ Чыртырщ, абы къыпкърыкIа 
Щэбатныкъуи (Бэдынокъуи), дауикI, зыри зыпэмылъэщ лIыхъужь мэхъу. Абы 
къыдэкIуэу, дызэрыщыгъуазэщи, нырт эпосым дызыщрихьэлIэ лIыхъужь 
нэхъыщхьэхэм щыщу нэхъыбэр хэти (Сосрыкъуэ, Бэдынокъуэ, яшхэри ящIыгъуу) 
бгъуэнщIыгъым (щIыунэм), хэти (Батрэз) мэлыхъуэ (шыхъуэ) пщыIэм (ишри 
абы къыщрат) (егъапщэ: Къэзанокъуэ Жэбагъыи мэлыхъуэ пщыIэм щапI), хэти 
(Щауей) Iуащхьэмахуэ лъапэ къыщохъу. 

Мы мотивыр Андемыркъан и циклми къыхыхьащ, пасэрей псысэхэм, нарт 
эпосым абы щигъэзащIэ мыхьэнэ дыдэр иIэу. Сэхъу Мамызэ къиIуэтэжауэ япэу 
дызытепсэлъыхьа хъыбарым къызэрыхэщымкIэ, зэрыжытIащи, Андемыркъан 
мэзым къыщалъху, мэзылIыр зыщыпсэу бгъуэнщIагъым щапIу ирагъажьэ; етIуанэу 
зи гугъу тщIа «Андемыркъан и анэмрэ Лъэпщрэ» хъыбарым – тенджыз Iуфэм, лIы 
бланэм и хэщIапIэм; ещанэ вариантри («Тумэ» хъыбарыр) мыбы пэгъунэгъущ – 
пелуан лъэпкъыр зыщыпсэу тенджыз тIуащIэм. Аращи, Андемыркъани, «и шы 
нэхъыжь» эпическэ лIыхъужьхэм хуэдэу, къызэрыгуэкIкъым, «хы щIыб дунейм» 
къикIащи.

Андемыркъан дунейм къызэрытехьар къызыхэщ сюжетым и пкъыгъуэ 
нэхъыщхьэхэм ящыщ зыщ ар Къэбэрдейм къызэрыкIуэ щIыкIэр къэзыгъэлъагъуэ 
пычыгъуэри. КъэIуэтэкIэ елъытауэ мыхэри лIэужьыгъуэ зыбжанэу зэщхьэщокI, 
дэтхэнэ зым и къуэпсри, дызытепсэлъыхьахэм хуэдэу, пасэрей IуэрыIуатэм 
къыщожьэ. В.Я. Пропп гу зэрылъитамкIэ, зы дунейм икIыу адрейм кIуэн папщIэ, 
псысэхэм хэт лIыхъужьхэм псэущхьэ, къуалэбзу, къэкIыгъэ, хьэпшым зэхуэмыдэ 
куэд къагъэсэбэп. Мыбдежым псоми я гугъу щытхуэмыщIми, къэдгъэлъэгъуа 
мотивым нэхъ къепхауэ щIэныгъэлIым и къэхутэныгъэм къыхэщ щапхъэ зыбжанэ 
нэхъ мыхъуми къэтхьыну тфIэигъуэт. Дызытепсэлъыхь хъыбархэм тепщIыхьмэ, 
нэхъыбэу гу зылъытапхъэр лIыхъужьым, бгъэм, хы Iуфэм (тенджыз тIуащIэм) 
яку дэлъ зэпыщIэныгъэрщ. Абы ипкъ иткIэ щIэныгъэлIыр зыхуэкIуа гупсысэхэм 
я гугъу пщIымэ, къуалэбзумрэ псымрэ зэпхауэ лъэпкъ куэдым я IуэрыIуатэм 
зыужьыныгъэшхуэ щигъуэтащ: хым, тенджызым, нэхъ тэмэму жыпIэмэ – 
щIэплъыпIэм (горизонт) адэкIэ щыIэр нэгъуэщI дунейщи, лIыхъужьыр абы бгъэм 
(е нэгъуэщI къуалэбзу лIэужьыгъуэм) ехь (е къехь); апхуэдэу кхъуафэжьейкIи 

зэпросыкI, чейм ису (пхъуантэм дэсу, н.) псым (тенджызым) траутIыпщхьэри, мы 
дунейм къехь, езы лIыхъужьым псэущхьэ гуэрым и теплъэ зрегъэгъуэтри макIуэ 
(къокIуэ) [Пропп 1986: 83–87].

В.Я. Пропп зи гугъу ищIахэр адыгэ IуэрыIуатэм къызэрыхэщым и щапхъэу 
къэпхь хъунущ ищхьэкIэ дызытепсэлъыхьа «Нартхэ я дыщэ жыгыр» хъыбарыр: 
псы щIагъ дунейм щыпсэу зэшиблым я шыпхъухэм тхьэрыкъуэ защIурэ нарт 
хэкум къокIуэри жыгым къыпыкIэ мыIэрысэр ядыгъу; зэшитIыр абыхэм я 
лъыхъуакIуэ йожьэри, нэхъыщIэр псы щIагъ дунейм къыщохутэ, Емыгъэзэш-
гуащэри щхьэгъусэ хуохъу; нарт хэкум къэкIуэжыну къежьэжахэу, и щхьэгъусэр 
фIокIуэдри, нысащIэм игъэзэжын хуей мэхъу; Емыгъэзэш-гуащэ лажьэ иIэу и 
анэ деж кIуэжати, зэманыр къыщысым, и анэм къыпеубыд, нарт хэкум кIуэуэ 
сабийр абы къыщилъхун хуейуэ. Апхуэдэуи нысащIэм ещIыр. А псом къикIращи, 
Хъымыщрэ Уэзырмэсрэ иджыри ныбэ илъ щIыкIэу, тхьэрыкъуэ зызыщIыф я 
анэм нарт хэкум кърехьэ, хы щIагъ дунейм кърехри. «Нарт Пагуэрэ Хьэнэжьрэ я 
хъыбарым» зэриIуатэмкIэ, Тэтэрщауэ и адэ хъунур псы адрыщIым кхъуафэжьейкIэ 
къокI. «Бэтэрэз и къэхъукIамрэ игъэхъамрэ» [АИГИКБНЦРАН. Ф. 12. Оп. 1. П. 32-и. 
П. 2] хъыбарым зэрыжиIэмкIэ, Батрэз къамланым дагъэтIысхьэри Инжыджыпсым 
траутIыпщхьэ, нарт Iэхъуэхэм къагъуэтри япI. «Бэдынокъуэ къызэралъхуар» 
[АИГИКБНЦРАН. Ф. 12. Оп. 1. П. 32-д. П. 1] хъыбарым – Бэдынокъуэ пхъуантэм 
далъхьэри къуэжь дыджым къыданэ, жэщым уэшх къошхри, псыдзэ къежэхам 
пхъуантэр къуэм къыдихри тафэм къытринауэ, пщэдджыжьым къазыхъуэ фызым 
къегъуэт. «Къанжэ и къуэ Щауей Нэрыбгейм и къуэ закъуэ» [АИГИКБНЦРАН. 
Ф. 12. Оп. 1. П. 32-н. П. 7] хъыбарым ашыч, псы дэмыхьэну, ящI, Щауейр 
дагъэтIысхьэри псым хадзэ, фыз гуэрым къегъуэтри щIалэ цIыкIур епI.

Мыбдежым иджыри зэ дигу къэдгъэкIыжынщ Андемыркъан хы Iуфэм 
(тенджыз туащIэм) къызэрыщалъхур. Апхуэдэу щыщыткIэ, В.Я. Пропп зыхуэкIуа 
гупсысэхэм дытетмэ, IуэрыIуатэм и хабзэмкIэ, мы лIыхъужьыр къуалэбзу гуэрым 
хэкум кърихьэн, е кхъуафэжьей (чей, пхъуантэ, н.) ису къэкIуэн хуейщ. Зэрыхъури 
апхуэдэущ. Абы и уэрэдымрэ хъыбархэмрэ нэхъыбэу зыщызужьахэм ящыщщ 
лIыхъужьыр тенджыз тIуащIэм къыщалъхурэ бгъэм ар Къэбэрдейм кърихьэу:

«Андемыркъан тенджыз тIыуащIэ гуэрым къыщалъхуащ. Къэзылъхуа 
фызыр псыхьэ кIуауэ тенджыз Iуфэ Iусу абы къыщилъхуащ Андемыркъаныр. 
И босцеикIэр зыфIихри къыришэкIщ сабийми, ауэ игъэтIылъащ. Езым 
зигъэкъэбзэжыну псы IуфэмкIэ IукIуэтащ. Абы хэту сабийм бгъэ къеуэри ихьащ. 
Тенджызым бгъэм къызэпырихащ» [АИГИКБНЦРАН. Ф. 12. Оп. 1. П. 32-д. П. 7].

Мис ар уэрэдым къызэрыхэщри:

Адемыркъан тенджыз тIыуащIэм къыщалъху,
Шышэр и Iусти, <тенджыз тIуащIэм> къыдокI.
ПщIэгъуалэ кIэщIыр Адемыркъаным хуагъафIэ.
Афэхум и быдэр Адемыркъаным и джанэщ.
Бгъэшхуэр тохуарзэ, Андемыркъаныр <тенджыз тIуащIэм> къыдех 

[АИГИКБНЦРАН. Ф. 12. Оп. 1. П. 21-г. П. 6].

Абыхэм къащхьэщыкIыу, «Андемыркъан и анэмрэ Лъэпщрэ» хъыбарым 
Къэрабэхэ я пхъум къилъхуа щIалэ цIыкIум и къарум гу щылъитэм, пхъуантэ быдэм 
делъхьэри псым треутIыпщхьэ, мыдэкIэ щакIуэхэм ар псы Iуфэм къыщагъуэтри, 
Андемыр быныншэти, абы иратри ирагъэпI.

Сэхъу Мамызэ къиIуэтэжам хы Iуфи, тенджыз тIуащIи къыхэщыркъым – 
щIалэ цIыкIур къыщалъхур мэзырщ, нэхъ тэмэму жыпIэмэ, мэзылIыр зыщыпсэу 
бгъуэнщIагъырщ, ауэ, мыдрей вариантхэми хуэдэу, сабийр бгъэм къехь. Зы 
лъэныкъуэкIэ уеплъмэ, зэрыжытIащи, хым, тенджызым адэкIэ щыIэ щIыналъэм 
IуэрыIуатэм щиIэ мыхьэнэ дыдэрщ мэзым щигъэзащIэри, ауэ, зэрынэрылъагъущи, 

циклым хабзэ хуэхъуа зэпыщIэкIэм – лIыхъужьыр псы Iуфэм къыщалъхурэ бгъэм 
къихьу зэрыщытым – мыр къыщхьэщокI. Мыбдежым къыщыхэгъэщыпхъэу 
къытщохъу, Мамызэ къыжиIэжа вариантым фIэкIа, нэгъуэщI хъыбар мыпхуэдэ 
къэIуэтэкIэ иIэу Андемыркъан и циклым дызэрыщримыхьэлIэр. ЗэрыжытIащи, 
миф псэущхьэр (мэзылIыр, иныжьыр, н.) лIыхъужьым и адэу щытыныр пасэ 
зэман жыжьэм къыщожьэ, ауэ абы къикIыркъым хъыбарыр а зэрыщыт дыдэм 
хуэдэу а лъэхъэнэхэм зэхалъхьэу ди зэманым къэсауэ. Уеблэмэ, тегъэчыныхьауэ 
тхужымыIэми, цикл зэфIэувам нэхъ иужькIэ мыр къызэрыхыхьагъэнкIэ хъунум 
шэчи хэлъкъым. Къэхъуари арауэ худогъэфащэ. Андемыркъан тенджыз тIууащIэм 
бгъэм кърихыныр «лъэ быдэкIэ» циклым щыувауэ яIуатэмэ, IуэрыIуатэм и 
хабзэмкIэ, абы ипэ къитын хуейт лIыхъужьым и дуней къытехьэкIэр адрейхэм 
ейм къыщхьэщыкIыу къызыхэщ Iыхьэр. Абы папщIэкIи лъэпкъым куэд щIауэ 
зэрихьэ сюжет хьэзырыр (АТ 303I) къыпыуващ. Абы къыдэкIуэу, IуэрыIуатэм 
къызэрыхэщымкIэ, бгъэм и образыр зэпхар хы щIыб къудеиркъым. Псалъэм папщIэ, 
дуней псом щыцIэрыIуэхэм ящыщщ лIыхъужьым выфэм зыкIуэцIигъэджэразэрэ 
гъуэлъу, ар бгъэм къилъагъурэ дэкIыпIэ зимыIэ къуршыщхьэм дихыу (жыгыщхьэм 
дрихьейуэ) [Пропп 1986: 83–85]. Абы и щапхъэщ адыгэ псысэхэм щхьэхуэу 
Тхьэмокъуэ Женэ къыхигъэкI –АТ 461* сюжетыр [Тхамокова 2018: 572]. Апхуэдэу 
дигу къэдгъэкIыжынщ «Мыщэ и къуэ Батыр» [Адыгэ таурыхъхэр 2018: 6–22] 
псысэм лIыхъужьыр бгъэм щIыкъатибл дунейм къызэрырихыжри. А нэщэнэ псори 
адыгэ IуэрыIуатэм къыхэщыж бгъэм и образым хыдолъагъуэ, ауэ Андемыркъан и 
циклым абы и къалэн нэхъыщхьэр псы (хы) Iуфэм (тенджыз тIуащIэм) лIыхъужьыр 
кърихынырщ. Андемыркъан и адэ-анэм, къыщалъхуа щIыпIэм щыгъуазэ дызыщI 
Iыхьэхэр дэгъэхуауэ, ауэ бгъэ абгъуэм къыщагъуэтауэ дызыщрихьэлIэ хъыбар 
зыбжанэ [АИГИКБНЦРАН. Ф. 12. Оп. 1. П. 21-е. П. 10; Ф. 12. Оп. 1. П. 21-з. П. 2] 
щэIэхэщи, ахэри мы къэIуэтэкIэм и лIэужьыгъуэу жыпIэ хъунущ.

Зэдгъэпща щапхъэхэм къызэрагъэлъэгъуащи, япэ хъыбарым Андемыркъан 
мэзым къыщалъхуауэ, и адэр мэзылIу, мыдрейхэм – хы Iуфэм щыпсэу пелуан 
лъэпкъым къахэкIауэ къыхощ; хэкум къызэрихьа щIыкIэм и гугъу пщIымэ, 
япэ, ещанэ хъыбархэм – бгъэм кърехьэ, етIуанэм – пхъуантэм дэсу псым къехь. 
Мотивхэм адэкIэ ягъуэт зэхъуэкIыныгъэ нэхъыщхьэхэм ящыщ зыщ кIуэ пэтми 
ахэр гъащIэм и пэжым нэхъ пэблагъэ зэрыхъур. Псалъэм папщIэ, Ащхъуэт ЦIыкIу 
(1890 гъ./къ.) къиIуэтэжа хъыбарым [АИГИКБНЦРАН. Ф. 12. Оп. 1. П. 21-е. П. 3], 
япэрейхэм хуэдэу, Андемыркъан тенджыз тIуащIэми къыщалъхуркъым, и адэри 
икIи мэзылIкъым, икIи пелуанкъым, атIэ къызэрыгуэкI цIыхущ, а щытыкIэми 
абы и дуней къытехьэкIэр пэжым нэхъ пэгъунэгъу ещI. Апхуэдэу щыт пэтми, 
пасэрей IуэрыIуатэм и лIыхъужьыр зэрыхиIэтыкI художественнэ Iэмалхэр 
мыбыи щыхъумащ: ар мы щIыналъэм къыщалъхуауэ хъыбарым къыхэщ пэтми, 
и лIакъуэр зэкIуэлIэж Хъурыфэлъейр хьэрыпым я деж къикIауэ къэгъэлъэгъуащ 
(пасэрей гупсысэм къигъэщIа «хы щIыб (псы адрыщI, тенджыз тIууащIэ) дунейр» 
хамэ хэкукIэ зэдзэкIа хъуащ). Абы къыдэкIуэу, нэхъапэу къэунэхуа къэIуэтэкIэхэм 
Андемыркъан и лIакъуэр миф псэущхьэм (мэзылIым) е пелуанагъ зыбгъэдэлъ 
лъэпкъым пыщIауэ, е мыгурыIуэгъуэххэу щытмэ, мыбдежым хъыбарыр 
хущIокъу гъащIэм и пэжым нэхъ егъэщIылIауэ ар наIуэ къызэрищIынум. Абы 
къызэрыщыжыIамкIэ, Хъурыфэлъейм и къуэр Умарщ, абы и къуэр Къазийщ. 
Къазийм къуищ иIащ, ХьэтIохъущыкъуэ, Мысост, Къетыкъуэ жаIэу. Къетыкъуэм 
и къуэщ Елмырзэ. Елмырзэ Къэбардэхэ япхъу Елмэс-Гуащей жыхуаIэр къишэри, 
мис абыхэм къалъхужащ Андемыркъаныр. Мыбдежым гу лъытапхъэщ Елмырзэ 
и образыр къызэрыгъэлъэгъуами. Мы лыхъужьым и адэу ипэрей вариантхэм 
къыхэщхэм мыр хуэдэкъым, ауэ егъэлеяуэ пхъашагъ бгъэдэлъщ, абы папщIэкIи 
Елмэс-Гуащейр мыарэзыуэ абы къыдокIуэ, сабий къащIэхъуэ хъужыIуэмэ, 
хуимыпIыну псалъэ етри. Мы Iуэхугъуэр пэгъунэгъущ нарт Хъымыщ и псалъэр 
зэримыгъэпэжам къыхэкIыу, и щхьэгъусэ испыпхъур икIыжу къащIэхъуа 

сабийр (Батрэз) ипIыжын зэримыдар, иужькIи пхъуантэм далъхьэу псым 
зэрытраутIыпщхьэр [АИГИКБНЦРАН. Ф. 12. Оп. 1. П. 32-и. П. 2]. Ащхъуэтым 
къыжиIэжа хъыбарым дежи аращи, сюжетым зэрызиужьыр мы къэIуэтэкIэм 
хуокIуэж: ашык ирагъэщI, Андемыркъан дагъэтIысхьэри тенджызым хадзэ; 
мыдэкIэ тенджыз Iуфэм Iут фызхэм къагъуэт, Шормэнхэ я гуащэм къещтэри 
Къаниболэтым депI.

Зэрынэрылъагъущи, Ащхъуэт ЦIыкIу къиIуэтэжа хъыбарым нэхъ пасэу 
IуэрыIуатэм щызэпкърыува пкъыгъуэхэмрэ нэхъ иужьыIуэкIэ къэунэхуа, гъащIэм 
и пэжым пэлъытахэмрэ щызэхэухуэнащ. А щытыкIэ дыдэр дыдолъагъу Къазмакъ 
Къасым (1871 гъ./къ.) къыжиIэжами [АИГИКБНЦРАН. Ф. 12. Оп. 1. П. 21-е. 
П. 5]. Мыбдежым гу лъумытэу къанэркъым нарт эпосым, псом хуэмыдэу, Батрэз, 
Ашэмэз, Бэдынокъуэ сым я циклхэм, зыщызужьа Iуэхугъуэхэм яжь Андемыркъан 
и дуней къытехьэкIэм, сабиигъуэм къазэрыщIихуам. ИщхьэкIэ къыщыжытIащ, 
Бэдынокъуэ ныбэ илъу и гъы макъыр Сосрыкъуэ зэхиха нэужь, а сабийр дунейм 
къытехьэмэ, нартхэм я кIуэдыжыгъуэр абы къикIыну ягъэIуу щIалэ цIыкIур 
зэрыхыфIадзар. Апхуэдэуи дыщыгъуазэщ Батрэзи Ашэмэзи зэрыхэпха выфэр 
зэпачу, пхъэм я нэхъ быдэм къыхэщIыкIа гущэр якъутэу зекIуэн зэрыщIадзэми. 
А щытыкIэ дыдэхэми Къасым къиIуэтэжами дыщыхуозэ: Къэбэрдейр зэхуосри 
унафэ ящI, зэIэщIэкIуэдэжынур ящыщ зыгуэрым къилъхуну зэрыхуагъэфащэм 
къыхэкIыу, мыбэлэрыгъынхэу, ар яукIын хуейуэ. Абы хэту, Алъхъо и къуэм щIалэ 
цIыкIу (Андемыркъан) къыхуалъху. Ар гущэм хепхэри и анэр псыхьэ макIуэ. 
Сабийм гущэпсыр зэпиударэ гущэм итIысхьауэ джэгуу гуащэр кърохьэлIэж. 
Илъэгъуар щыжриIэм, пщыр гузэвэгъуэм хохуэ, жыхуаIар дунейм къытехьауэ 
шэч ещIри. ВытIощыщIэкIэ аргуэру хапхэжри, ари щызэпиудым, щошынэхэри, 
мэзым яхьри хыфIадзэ. Шормэнхэ я лIыжь Андемыр мэз кIуауэ къегъуэтри епI.

Андемыркъан дунейм къызэрытехьа сюжетым и зыужьыкIэм и къыкIэлъыкIуэ 
«лъэбакъуэщ» ищхьэкIэ зи гугъу тщIа псом я пIэкIэ, ар, Къэзанокъуэ Жэбагъыи 
хуэдэу, нэчыхьыншэу къалъхуауэ хъыбархэм къызэрыхыхьэр. Мыпхуэдэ дуней 
къытехьэкIэм телъыджей, лIыхъужь псысэхэм зыужьыныгъэшхуэ щагъуэтауэ 
жыпIэ хъунущ, езыри нэхъыбэу АТ 315 сюжетым епхащ: лIыхъужьым цIыхубзым 
унафэ хуещI, хьэщIэщым щIэмыхьэну (мащэм имыплъэну, н.), езыр зекIуэ 
йожьэ; унафэр имыгъэзащIэу цIыхубзыр хьэщIэщым щIохьэ (мащэм йоплъэ, н.), 
иныжь (благъуэ, мэзылI) щIэсу (ису) къыщIокIри, абы щхьэгъусэ хуохъу; зэман 
докIри, щIалэ цIыкIу къащIохъуэ; ар лIыхъужьым щабзыщIын мурадкIэ, яхьри 
гъуэгущхьибл щызэблэкIым тралъхьэ (жыг дыкъуакъуэм далъхьэ); лIыхъужьыр 
къыщыкIуэжкIэ, абы ирохьэлIэ, къехь, ирегъэпIри, къару зэрамыщIэж, лыгъэшхуэ 
зыбгъэдэлъ, зыри зыпэмылъэщ лIы нэс къощIыкI. Апхуэдэхэщ, псалъэм папщIэ, 
«Был-Былакъ и Iуэхур къызэрекIуэкIар» [АИГИКБНЦРАН. Ф. 12. Оп. 1. П. 6-а. 
П. 12], «Нарт Пэтэрэз и къуэ Пакъэжь и хъыбар» псысэхэр [Нарты. Адыгский 
эпос 2017: 279–291], н. 

Зэрынэрылъагъущи, сюжетым дыщрохьэлIэ телъыджей псысэхэм я ухуэкIар 
зыджа В.Я. Пропп къыхигъэщхьэхукIауэ щыта пкъыгъуитIым: 1) лIыхъужьым 
илэжь мыхъунумкIэ зыхуагъазэ (запрет – б); 2) а унафэр къута мэхъу (нарушение 
запрета – b) [Пропп 1969: 30–31]. ПкъыгъуитIри, я къэIуэтэкIэ елъытауэ, куэду 
зэтопщIыкIыж. Андемыркъан ехьэлIа хъыбарым деж япэ пкъыгъуэм и лъабжьэщ 
лъэпкъым хэлъа хабзэ лIэужьыгъуитI: нэчыхьыншэу зэдэпсэуным нэхъ емыкIу 
щымыIэу къалъытэрт, апхуэдэ дыдэу пщы-уэркъхэм щхьэгъусэу къыхахын хуейри 
езыхэм къахуэдэн хуейт. Хъыбарым къызэриIуатэмкIэ, а хабзэхэр къута мэхъу: 
Андемыркъан и адэр пщыщ, унэIутым щIасэ хуохъу. Псысэм къызэрыхэщым 
хуэдэу, ар щIахъумэн мурадкIэ, сабийр хыфIадзэ: Андемыр къызэрыкIуэжыну 
гъуэгум и Iуфэм щагъэтIылъ [АИГИКБНЦРАН. Ф. 12. Оп. 1. П. 21-е. П. 6], жыг 
зэхуакум далъхьэ [АИГИКБНЦРАН. Ф. 12. Оп. 1. П. 21-г. П. 9; Ф. 12. Оп. 1. П. 21-е.
П. 4; Ф.12. Оп. 1. П. 21-ж. П. 13], псыхъуэм къыданэ [АИГИКБНЦРАН. Ф. 12.

Оп. 1. П. 21-и. П. 10], Андемыр кIэщIадзэ [АИГИКБНЦРАН. Ф. 12. Оп. 1. П. 21-г. 
П. 23], н. Андемыр къещтэри епI. 

IуэрыIуатэм и лIыхъужьым мыпхуэдэ нэщэнэхэр бгъэдэлъыным и 
художественнэ мыхьэнэм ищхьэкIэ Къэзанокъуэ Жэбагъы дыщытепсэлъыхьым 
и гугъу тщIащ, ауэ псалъэ зыбжанэкIэ къытедгъэзэжынщи, мыбдежми 
хыдолъагъуэ А.П. Скафтымовым жыхуиIа Iуэхугъуэр: нэчыхьыншэу пщымрэ 
унэIутымрэ къащIэхъуа сабийм тоукIытыхьхэр, фэ лъэпкъ ираплъыркъым, зыкIи 
щыгугъхэркъым, ауэ къаруушхуэ, лIыгъэшхуэ зыбгъэдэлъ лIыхъужь мэхъу.

А къалэн дыдэр игъэзащIэ пэтми, иужьрейуэ мотивым игъуэт къэIуэтэкIэхэм 
миф гупсысэхэр зи лъабжьэу пасэрей IуэрыIуатэм щызэтеува Iуэхугъуэхэр зыри 
хэтлъэгъуэжыркъым. Уеблэмэ, езы хъыбархэми яхэтщ, ахэр псори «пцIыуэ» мы 
лIыхъужьым зэрыкIэралъхьар къызыхэщи. Апхуэдэщ, псалъэм папщIэ, Тумэ Гъур 
къыжиIэжауэ щытар:

«Андемыркъаны и къэхъукIар лIэужьыгъуэ куэду жаIэ. Хэт Андемыркъан 
бгъэм къихьауэ жеIэ, хэти пхъуантэм далъхьэу псым хадзэу къырагъэхьауэ 
жаIэ. Ахэр псори пцIыщ. Андемыркъан къэзылъхуар Ахълохэщ, я унэIутым 
къилъхуауэ. Ахъло и къуэжьым и фызыр лъхуэтэкъым, фыз мылъхуэт.
Я унэIутыр ягъэлъэщыджэжри укIытэжащ: «Я унэIут ягъэлъэщыджэжащ», – 
жаIэнщ жаIэри. Ахъло и къуэжьым и фыз мылъхуэ жьы хъужам и ныбэм 
щхьэнтэ щIырагъэпхащ, лъэщыджэ хъуащ жаIэри. АндемыркъанкIэ зэджэу 
цIэрыIуэ хъуным и къэлъхугъуэмрэ фызым и щхьэнтэ зэдзэкIыгъуэмрэ зы ящIри 
щIалэ цIыкIур Ахъло и фызым къилъхуауэ ягъэIуащ. <…> А зэманым хабзэт 
нэхъ зыхэзыIэтыкIхэм къалъхуа я быныр езым ямыпIыжу нэгъуэщIым къану 
иратрэ ирагъэпIу. ЩIалэ цIыкIу къалъхуагъащIэр Шормэн Андемыр къану 
ихьащ, Андемыркъан цIэуэ щIыфIащарикI аращ» [АИГИКБНЦРАН. Ф. 12. Оп. 1. 
П. 21-г. П. 18].

Зэрынэрылъагъущи, мы щапхъэм къызэрыхэщымкIэ, Андемыркъан Алъхъо 
пщы цIэрыIуэм и къуэщ, ар бгъэми къихьыркъым, пхъуантэм дэсу (ашыкым ису) 
псыми кърихьэхыркъым, атIэ хабзэм тету Андемыр къану иратри ирагъэпI.

НаIуэ къызэрыхъуащи, телъыджагъэ хэлъу лIыхъужьыр дунейм къытехьэныр 
зи лъабжьэ пасэрей мотивым Андемыркъан и циклым деж мыпхуэдэ пкъыгъуэхэр 
къыхощ, мы зэрызэкIэлъыхьам тету зэхъуэкIыныгъи ягъуэт: 1. Адэ-анэр хэтми 
къызыщыIуэта пкъыгъуэм: а) мэзылIщ; б) пелуанщ; в) къызэрыгуэкI цIыхущ, ауэ 
егъэлея пхъашагъ бгъэдэлъщ; г) пщымрэ унэIутымрэ къащIохъуэ. 2. Къыщалъхуа 
щIыпIэр къызыхэщ Iыхьэм: а) мэзым (бгъуэнщIагъым); б) хы Iуфэм (тенджыз 
тIуащIэм); в) хамэ щIыналъэм; г) Къэбэрдейм. 3. Хэкум къызэрихьэ щIыкIэм 
тепсэлъыхь Iыхьэм: а) бгъэм къехь; б) пхъуантэм дэсу псым кърехьэх; в) гъуэгу 
Iуфэм къытранэ (жыг дыкъуакъуэм далъхьэ); г) Андемыр кIэщIадзэ; д) къану яхь.

Сюжетым и ухуэкIэмрэ кIуэ пэтми иIэ хъуа къэIуэтэкIэмрэ (пасэрейм 
къыщежьэу гъащIэм и пэжым пэблагъэ зэрыхъур) мы схемэм къегъэлъагъуэ:

1а2а3а 1б2б3б  1б2б3а  1в2в3б 1г2г3в (1г2г3г) 1г2г3д

ЕдгъэкIуэкIа лэжьыгъэмкIэ дэ ди мурадакъым Андемыркъан и дуней 
къытехьэкIам и пэжыпIэр дубзыхуну. Къалэн нэхъыщхьэу зыщытщIыжарати, 
зэрытхузэфIэкIкIэ, а Iуэхугъуэм теухуауэ IуэрыIуатэм щыхъумар белджылы 
къэтщIащ. Гулъытэ лей зыхуэтщIахэм ящыщщ телъыджагъэ хэлъу лIыхъужьыр 
дунейм къытехьэныр Андемыркъан и уэрэдым, и хъыбархэм къызэрыхыхьа 
щIыкIэр, и лIэужьыгъуэхэр, зэрызиужьар, зэрызихъуэжар, игъэзащIэ 
художественнэ мыхьэнэр убзыхуныр. Къэтхьа щапхъэхэм къызэрагъэлъэгъуамкIэ, 
мы циклыр зэфIэуващ, IуэрыIуатэм и адрей пкъыгъуэхэм (жанрхэм) пыщIарэ 
абыхэм ябгъэдэлъ нэщэнэхэр зыщIишэу. Ауэ абы къикIыркъым дэтхэнэ зы 
Iуэхугъуэри зэрыщыт дыдэу мыбы къыхыхьауэ: нэрылъагъу къызэрыхъуащи, 

Быхъурэ М.Ф., Быхъурэ К.М. Телъыджагъэ хэлъу лIыхъужьыр дунейм къытехьэныр...

пасэрей IуэрыIуатэм куэдыр хьэзыру «къыIэпиха» пэтми, езы циклыр зыхиубыдэ 
тхыдэр зи лъабжьэ эпосым и хабзэхэм нэхъыбэр къегъэзэгъащ. Абы и щапхъэ 
гъуэзэджэщ дызытепсэлъыхьа мотивым, зэман жыжьэм щыIа гупсысэхэр зи 
лъабжьэу къэунэхуам, цIыхум и къэухьым, и дуней еплъыкIэм зиужьыху, гъащIэм 
и пэжым пэгъунэгъу къэIуэтэкIэ зэригъуэтыр, къигъэщIа образыр зэригъафIэ, 
зэригъэлъапIэ Iэмалу ар «Iэрыхуэу», екIуэкI лъэхъэнэм пэджэжу циклым 
къызэригъэсэбэпыфыр.

МОТИВ ЧУДЕСНОГО РОЖДЕНИЯ В ЦИКЛЕ ОБ АНДЕМИРКАНЕ

Бухуров Мухамед Фуадович, кандидат филологических наук, ведущий научный сотрудник 
сектора адыгского фольклора Института гуманитарных исследований – филиала Федераль-
ного государственного бюджетного научного учреждения «Федеральный научный центр 
«Кабардино-Балкарский научный центр Российской академии наук» (ИГИ КБНЦ РАН),

Черкесский язык и литература» Социально-гуманитарного института Федерального госу-
дарственного бюджетного образовательного учреждения высшего образования «Кабарди-
но-Балкарский государственный университет им. Х.М. Бербекова» (КБГУ), mbf72@mail.ru

Мотив чудесного рождения героя относится к числу наиболее распространенных в 
мировом фольклоре. Как известно, он неоднократно становился предметом специального 
исследования отечественных и зарубежных ученых. Однако в адыгской фольклористи-
ке данный мотив более всего привлекал внимание в связи с изучением нартского эпоса, 
волшебной и богатырской сказок. Между тем, он достаточно широко представлен и в так 
называемом младшем эпосе. Этим обстоятельством обусловлена актуальность темы на-
стоящей работы. В статье ставится задача рассмотреть проблемы генезиса, эволюции и 
трансформации обозначенного явления в историко-героическом эпосе адыгов на материа-
ле цикла об Андемиркане. В связи с этим, автор приводит все известные в песне и сказа-
ниях об этом герое формы реализации мотива, при этом устанавливая их мифологические 
истоки, пути эволюции архаических элементов в эстетическую систему цикла, а также 
принципы отражения в них действительности. Особо обращается внимание на место мо-
тива чудесного рождения в общей сюжетной структуре, на его роль в композиции и созда-
нии единого повествовательного произведения.

Ключевые слова: фольклор, историко-героический эпос, Андемиркан, сказка, пре-
дание, богатырь.

MOTIVE OF A MIRACULOUS BIRTH IN THE CYCLE ABOUT ANDEMIRKAN 

The motive of the miraculous birth of a hero is one of the most common in world folklore. 
As is known, it repeatedly became the subject of a special study of domestic and foreign scien-
tists. However, in Adyghe folklore, this motive attracted attention most of all in connection with 
the study of the Nart epic, fairy tales and heroes. Meanwhile, it is quite widely represented in 
the so-called minor epos. This circumstance determines the relevance of the topic of this work. 
The task of the article is to consider the problems of genesis, evolution and transformation of 
the designated phenomenon in the historical and heroic epic of the Circassians on the material of 
the cycle about Andemirkan. In this regard, the author cites all forms of realization of the motive 
known in the song and legends about this hero, while establishing their mythological sources, 

the ways of the evolution of archaic elements into the aesthetic system of the cycle, as well as 
the principles of refl ecting reality in them. Particular attention is paid to the place of the motive 
of a miraculous birth in the overall plot structure, to its role in composition and the creation of a 
single narrative work.

Keywords: folklore, historical and heroic epic, Andemirkan, fairy tale, legend, hero.

